
Ágrip 

Hugmyndafræðin  „skóli án aðgreiningar“ eða „skóli fyrir alla“ hefur öðlast sífellt meiri 

vinsældir á síðustu áratugum og íslenskt stjórnvöld hafa samþykkt að vinna eftir þessari 

hugmyndafræði. Í þessu verkefni er leitast við að  fá innsýn í hvernig til hefur tekist og 

hvernig hefur gengið að vinna eftir þessari hugmyndafræði í skólakerfinu. Við könnuðum 

viðhorf foreldra grunnskólabarna til þessarar stefnu og rýndum í  rannsóknir sem þegar 

hafa verið gerðar á viðfangsefninu. Tekin voru viðtöl við tvær mæður sem eiga börn á 

grunnskólaaldri. Mæðurnar hafa ólíkan bakgrunn auk þess sem börn þeirra eru ólík, 

annað barnið er í almennum skóla en hin á barn í sérskóla. Gengið var út frá þremur 

meginspurningum sem tengdust viðhorfum þeirra til skóla án aðgreiningar. Helstu 

niðurstöðurnar eru á þá leið að mæðurnar hugsuðu lítið um hugmyndafræðina sjálfa og 

vildu fyrst og fremst að börnum sínum liði vel, óháð því í hvaða skóla þau gengu. 

Blandaðir bekkir virtust skipta þær minna máli. 

Formáli 

Í grunnskólum landsins er  unnið mikið og margbreytilegt  starf. Ekki er lengur stuðst við 

íhaldssamar aðferðir heldur hafa nýjar og ferskari hugmyndir og gildi komið sterkt inn. 

Þetta þykir okkur höfundum mjög jákvæð þróun. Á Menntavísindasviði Háskóla Íslands 

eru kennaranemar opnir fyrir hinum ýmsu leiðum sem nota má til að betrumbæta 

skólastarfið og flestir eru sammála um að ávallt megi gera betur. Hugmyndafræði og 

rannsóknir á aðgreiningu í skóla hafa vakið áhuga okkar frá því við hófum kennaranám og 

við höfum velt því fyrir okkur hvort skóli án aðgreiningar sé kostur sem henti öllum. Það er 

áhugavert að kynna sér nýjar hugmyndir og stefnur, jafnvel þó svo þær séu í andstöðu við 

skoðanir manns því aukin þekking eykur ávallt þekkingu og stuðlar vonandi að því að 

kennaranemar, sem eru kennarar framtíðarinnar, fái góðar hugmyndir sem gætu nýst 

grunnskólabörnum. Við þökkum fjölskyldu og vinum fyrir þolinmæði og umburðarlyndi í 

okkar garð á meðan við unnum að ritgerðinni. Jafnframt fær leiðsögukennari okkar, Anna 

Kristín Sigurðardóttir, góðar þakkir fyrir greinargóðar ábendingar um það sem betur mátti 

fara. Fyrst og fremst erum við þó ánægðar með að kynnast því hve mikilvægt það er að 

geta unnið vel hvor með annarri. Það er ekki sjálfgefið að vinna með góðu fólki og teljum 

við okkur heppnar að geta bætt og hvatt hvor aðra  í því sem við tökum okkur fyrir 

hendur.  

Þetta lokaverkefni er samið af okkur undirrituðum. Við höfum kynnt okkur 

Siðareglur Háskóla Íslands (2003, 7. nóvember, http://www.hi.is/is/skolinn/sidareglur) og 

fylgt þeim samkvæmt bestu vitund. Við vísum til alls efnis sem við höfum sótt til annarra 

eða fyrri eigin verka, hvort sem um er að ræða ábendingar, myndir, efni eða orðalag. Við 

þökkum öllum sem lagt hafa okkur lið með einum eða öðrum hætti en berum sjálfar 

ábyrgð á því sem missagt kann að vera. Þetta staðfestum við með undirskrift okkar. 

 

Reykjavík, ____.__________________ 20__ 

 

_________________________________ _________________________________ 

1 Inngangur 

Viðfangsefni þessarar ritgerðar er skóli án aðgreiningar. Það varð fyrir valinu vegna 

sameiginlegs áhuga okkar beggja  á skóla án aðgreiningar, en einkum vegna  þess að við 

höfðum ekki sömu viðhorf til hugmyndafræðinnar. Við höfðum áhuga á að kanna viðhorf 

foreldra og fá innsýn í þeirra upplifun af skólakerfinu með aðgreininguna í huga.  

Foreldrar vilja börnum sínum allt hið besta. Gildir þá einu hvort barnið glími við 

einhverskonar fötlun eða námsörðugleika. Þeir vilja að barninu gangi vel að læra í skóla, 

eignist þar félaga og vini og líði almennt vel. Áður fyrr áttu foreldrar lítið val um skóla fyrir 

börn sín. Börnin voru flokkuð í bekki eftir námsgetu, einkum í lestri, þeir bestu voru sett 

saman í bekk og ,,tossarnir“ sem svo voru kallaðir,  saman. Þeir sem örðugast áttu með 

nám  vegna einhverrar fötlunar fóru gjarnan í sérskóla..  Á seinni hluta  20. aldar fór að 

bera á gagnrýni á þetta kerfi og krafan um jafnrétti allra barna til náms og skóla varð 

háværari. Smám saman jókst krafan um það sem kallað var blöndun í bekki þ.e. að öll 

börn í sama árgangi gátu verið saman í bekk jafnt fötluð sem ófötluð, seinþroska og 

bráðþroska. Hugtakið skóli án aðgreiningar kom síðan fram undir lok 20. aldar.  Sitt sýnist 

hverjum um hugmyndafræðina um  skóla án aðgreiningar. Þótt flestir séu sammála um að 

hugmyndafræðin að baki sé góð og gild því almennt eru menn fylgjandi jafnrétti allra 

barna til náms og á móti allri mismunun, getur framkvæmdin reynst snúin.  

Gagnrýni síðustu ára hefur einkum beinst að því að í blönduðum bekk fái bráðgeru 

nemendurnir ekki næga örvun því að öll orka kennarans fari í að sinna þeim seinþroskaðri. 

Við þessu hefur verið reynt að bregðast með svokölluðu einstaklingsmiðuðu námi, sem 

óneitanlega kallar á fleiri kennara í bekk og meiri kostnað fyrir ríkissjóð, sem alltaf er 

tómur þegar peninga vantar í skólana.  Ekki síður hafa foreldrar seinfærra barna og  

fatlaðra gagnrýnt að þrátt fyrir háleit markmið um jafnrétti njóti þau börn ekki samvista 

við sína líka og finnst þau vera útundan í félagsskap fullfrísku barnanna. Þeir hafa þá sóst 

eftir að barn þeirra fari fremur í sérskóla þótt það eigi rétt á almennum skóla. 

Við gerðum litla athugun á viðhorfum foreldra. Við hittum tvær mæður sem eiga 

börn á grunnskólaaldri, og þar sem úrtakið er litið, gefa niðurstöðurnar ekki tilefni til 

alhæfinga út fyrir þann hóp. Það er þó von okkar að ritgerðin gefi vísbendingar um 

hvernig mögulegt er að vinna markvisst með foreldrum grunnskólabarna í anda 

menntastefnunnar um skóla án aðgreiningar. Hvað sem öðru líður hefur athugunin og 

vinnan við ritgerðina dýpkað skilning okkar sem verðandi kennara á því sem liggur að baki 

hugmyndafræði skóla án aðgreiningar. 

Markmið okkar var að fá innsýn í viðhorf foreldra og því spurðum við þátttakendur 

hvað þeim fyndist um hugmyndafræðina skóli án aðgreiningar og hvers vegna? Þá 

spurðum við hvort viðkomandi héldi að það væru gerðar sambærilegar kröfur til allra 

nemenda í skóla án aðgreiningar. Að lokum spurðum við hvort viðkomandi héldi að 

hennar barn næði eða myndi ná að nýta hæfileika sína í blönduðum bekk. Með 

„blönduðum bekk“ er átt við bekk þar sem nemendur með margvíslegar þarfir og 

námshæfni stunda nám saman. 

Mismunandi er eftir löndum hvernig hugtök á borð við skóli án aðgreiningar eru 

túlkuð, aðallega vegna þess að munur er á milli landa er varða efnahagsmál og reglur 

stjórnsýslu. Það er meira en að segja það að bera saman alla skóla í Evrópu því úrræðin 

eru jafn mismunandi eins og þau eru mörg milli landa (Kyriazopoulou og Weber, 2009). 

Hugtakið skóli án aðgreiningar hefur þróast og breyst í tímanna rás en það vísar til þess að 

nemendur með sérþarfir eigi að fylgja námskránni eins og þeir geta en koma verður sem 

best á móts við þarfir þeirra (Kyriazopoulou og Weber, 2009). Hugtakið nám án 

aðgreiningar er notað eins í Salamanca-yfirlýsingunni (1994) og í Samningi Sameinuðu 

þjóðanna um réttindi fólks með fatlanir (2007). Í Salamancayfirlýsingunni kemur fram 

(1995, Bls.16) að sérþarfir á sviði menntunar sé „notað um öll þau börn og ungmenni sem 

hafa sérþarfir vegna fötlunar eða námsörðugleika“. Mörg börn glíma við námsörðugleika á 

einhverjum tímapunkti á sinni skólagöngu. Það er hlutverk skólanna að finna leiðir og 

úrræði til að kenna öllum börnum á árangursríkan hátt. Stjórnvöld virðast nú hafa 

sammælst um mikilvægi þess að börn og ungmenni með einhverskonar  sérþarfir eigi að 

mennta án aðgreiningar. Af  þessu hefur hugtakið skóli án aðgreiningar sprottið 

(Menntamálaráðuneytið, 1995). 

Viðurkennt er að nám án aðgreiningar sé ferli í stöðugri þróun, ekki lokaáfangi og er 

einnig mismunandi á hvaða stigi starfsemin og stefnumótunin er í hinum ýmsu löndum. 

Nám án aðgreiningar er hugsað sem menntun fyrir alla með sama aðbúnað en þó séu 

jafnaldra nemendur ekki endilega að fást við alveg sama námsefni (Kyriazopoulou og 

Weber, 2009). 

Að loknum inngangi fjöllum við um fræðilegan bakgrunn hugmyndarinnar um skóla 

án aðgreiningar og þá þróun sem hefur orðið í menntamálum á Íslandi út frá 

hugmyndafræðinni skóli án aðgreiningar. Athyglinni er sérstaklega beint að þætti 

foreldranna, viðhorfum þeirra og sjónarmiðum. Við munum koma inn á lög og reglugerðir 

sem varða þetta málefni. Ekki er hægt að skrifa um skóla án aðgreiningar án þess að 

minnast á einstaklingsmiðað nám og förum við yfir hvernig það hefur þróast og reynst í 

gegnum árin. Í lokin segjum við frá niðurstöðum rannsókna sem og okkar eigin könnun. 

Umræður og lokaorð binda svo endahnútinn á ritgerðina. 

2 Fræðilegur bakgrunnur 

Hér á eftir stiklum við á stóru um sögu skóla án aðgreiningar, hvernig hugtakið hefur smá 

saman orðið að því það sem er í dag þó svo að það sé en þróast. 

Í upphafi er því gerð grein fyrir rótum skóla án aðgreiningar og fyrir hverja þessi 

hugmyndafræði er hugsuð. Þá er fjallað um hvernig sjálft hugtakið „skóli án aðgreiningar“ 

hefur verið skilgreint, hvaða skilningur virðist oftast hafa verið lagður í hugtakið hér á 

landi sem og þær áherslur sem fræðin hafa verið byggð á. Að þessari umfjöllun lokinni er 

fjallað um niðurstöður rannsókna á skoðunum foreldra á hugmyndafræði skóla án 

aðgreiningar. Því næst er gerð grein fyrir þeim lögum og reglugerðum sem lúta að skóla 

án aðgreiningar í gegnum tíðina.  Að lokum eru tekin fyrir viðhorf sem foreldrar og 

starfsmenn grunnskóla hafa til skóla án aðgreiningar. 

Árið 1907 voru lög um fræðslu barna fyrst gefin út með konunglegri tilskipun á 

Alþingi Íslendinga. Áður fyrr höfðu hreppar, kirkjur og heimafræðsla að mestu leyti séð 

um að fræða landann. Það hélt þó áfram en  þessi lög settu ákveðinn ramma utan um 

barnafræðsluna alveg til ársins 1946 (Loftur Guttormsson, 2008 ). Þegar fræðslulögin 

komu svo út árið 1946 var skólum landsins í fyrsta sinn skipað í skólakerfi, þar sem öllum 

ungmennum var ætlað að stunda nám. Á gagnfræðastigi fengu nemendur að velja milli 

bóknámsdeildar og verknáms. Verknámsdeildin var hugsuð fyrir þá sem áttu erfitt með 

bóklegt nám svo skólagangan yrði þeim ekki dapurleg (Helgi Skúli Kjartansson, 2008). 

Það voru svo þáttaskil í íslenskri skólasögu þegar Grunnskólalögin urðu að veruleika 

árið 1974. Þau voru hugsuð til þess að tryggja öllum börnum jafnan rétt til náms óháð 

getu eða búsetu. Mikil endurskoðun varð á skólastarfinu og ekki síst er varðaði jafnrétti 

allra námsmanna. Allir áttu að fá jafnlanga skólavist og aðstæður til náms áttu að vera 

eins sama hvar á landinu nemendur byggju. Stjórnkerfi skólastarfsins var eflt og bar merki 

um skýrar hugmyndir sem og lagasetningar (Jón Torfi Jónasson, 2008). 

Athugun okkar er á sviði menntavísinda og tengd grunnskólafræðum. Til að öðlast 

skilning á því hvað felst í skóla án aðgreiningar er nauðsynlegt að vita hvað felst í sjálfri 

hugmyndafræðinni og kynna sér  niðurstöður rannsókna sem gerðar hafa verið á 

viðfangsefninu. Þegar talað er um skóla fyrir alla þá er átt við að skólinn sé fyrir öll börn 

óháð stétt, stöðu, líkamlegri jafnt sem andlegri fötlun og þau geti notið fullrar þátttöku í 

samfélaginu  eins og hægt er. Skóli fyrir alla þýðir að bæði fatlaðir og ófatlaðir verði ekki 

aðgreindir og fái jöfn tækifæri til menntunar (Gretar L. Marinósson og Kolbrún 

Gunnarsdóttir, 1992). 

Þegar leið á áttunda áratug síðustu aldar fór hugmyndafræðin um skóla án 

aðgreiningar að breiðast út. Áður fyrr höfðu verið til hjálparbekkir sem ætlaðir voru 

seinþroska nemendum. Á níunda áratugnum voru stofnaðar svokallaðar sérdeildir sem 

áttu að nýtast nemendum með námsörðugleika og agavandamál. Seinna var orðalaginu 

breytt og kallað sérkennsla. Sérkennslan hefur ávallt verið tengd baráttu fatlaðra fyrir 

auknum stuðningi í skólakerfinu til að geta staðið jafnfætis öðrum nemendum (Anna 

Ingeborg Pétursdóttir, Anna Kristín Sigurðardóttir, Arthur Morthens, Auður Hrólfsdóttir, 

Eyrún Ísfold Gísladóttir, Guðbjörg Andrea Ólafsdóttir og Guðný Bergþóra Tryggvadóttir, 

2000). 

2.1 Skóli án aðgreiningar á Íslandi 

Á Íslandi vinna grunnskólar eftir hugmyndafræðinni um skóla án aðgreiningar. Lög og 

reglugerðir styðja við hugmyndafræðina sem og skólastefnur sveitarfélaga. 

Hugmyndafræðin gerir kröfur um að skólar og kennarar aðlagi bæði kennsluhætti 

og  námsefni að þörfum nemenda. 

Skóli án aðgreiningar stefnir að því að geta boðið öll börn sem búa í hverfinu 

velkomin þar sem komið verður til móts við námslegar þarfir þeirra í almennum bekk. 

Markmiðið er jafnframt að stuðla að blönduðum félagsskap nemenda. Nám án 

aðgreiningar er talin virkasta leiðin til að börn með sérþarfir séu á jafnréttisgrundvelli í 

námi sem og í félagslegri upplifun meðal annarra nemenda (Aðalnámskrá grunnskóla: 

Almennur hluti 2011). Í Salamanca á Spáni árið 1994 komu saman fulltrúar 92 ríkisstjórna 

og 25 alþjóðlegra samtaka til funda um menntun nemenda með sérþarfir. Því var lýst yfir 

á ráðstefnunni að ,,menntun sé frumréttur hvers barns og skylt sé að gefa því kost á að ná 

og viðhalda viðunandi stigi menntunar;” (Menntamálaráðuneytið, 1995). Og að ,,börn séu 

mismunandi og hafi sérstök áhugamál, hæfileika og námsþarfir; ”(Menntamálaráðuneytið, 

1995). Vissulega eru nemendur eins ólíkir og þeir eru margir og læra því á ólíkan hátt en 

markmiðið er að öllum nemendum fari fram, hvort sem þeir eru bráðgerir, þarfnist 

sértækrar aðstoðar eða eru þarna einhvers staðar mitt á milli. 

Í lögum um grunnskóla (2008, 91, 13. gr.)  segir: 

„Allir nemendur grunnskóla eiga rétt á kennslu við sitt hæfi í hvetjandi námsumhverfi í 

viðeigandi húsnæði sem tekur mið af þörfum þeirra og almennri vellíðan. Grunnskóli skal 

í hvívetna haga störfum sínum þannig að nemendur finni til öryggis og njóti hæfileika 

sinna. Nemendur eiga rétt á því að njóta bernsku sinnar í öllu starfi á vegum skólans.“   

 

Fram kemur líka í lögum um grunnskóla (2008, 91, 17.gr.) 

„Nemendur eiga rétt á að komið sé til móts við námsþarfir þeirra í    

almennum grunnskóla án aðgreiningar, án tillits til líkamlegs eða andlegs atgervis. 

Nemendur sem eiga erfitt með nám sökum sértækra námsörðugleika, 

tilfinningalegra eða félagslegra örðugleika og/eða fötlunar, sbr. 2. gr. laga um málefni 

fatlaðra, nemendur með leshömlun, langveikir nemendur og aðrir nemendur með 

heilsutengdar sérþarfir eiga rétt á sérstökum stuðningi í námi í samræmi við metnar 

sérþarfir.”  

Þetta er í fyrsta sinn sem hugtakið skóli án aðgreiningar kemur fram í lagatexta þrátt 

fyrir undirrituð lög árið 1994 í Salamanca á Spáni. 

Jafnframt verður að gæta þess að 

„ allir nemendur fái jöfn tækifæri til náms og eigi þess kost að velja sér viðfangsefni og 

nálgun í eigin námi. Markmið náms og kennslu og starfshættir grunnskóla skulu vera 

þannig að komið sé í veg fyrir mismunun vegna uppruna, kyns, kynhneigðar, búsetu, 

stéttar, trúarbragða, heilsufars, fötlunar eða stöðu að öðru leyti. Í öllu skólastarfi skal 

stuðla að heilbrigðum lífsháttum og taka mið af persónugerð, þroska, hæfileikum, getu 

og áhugasviðum hvers og eins“( lög um grunnskóla, 2008, nr. 91, 24.gr). 

 

Dóra S. Bjarnason (1995) hefur bent á að í skóla án aðgreiningar sé lögð áhersla á að 

öll börn geti lært, en mikilvægt sé að námsefnið höfði til áhuga og þarfa nemenda. Þrátt 

fyrir fjölbreyttan nemendahóp verði kennarar að hafa verkefnin krefjandi, skapandi og 

stuðla jafnframt að góðri félagslegri virkni í kennslustundum. 

Til þess að byggja upp nám í skóla án aðgreiningar verða kennarar og fagfólk fyrst og 

fremst að þekkja til hugmyndafræðinnar. Það fer að sjálfsögðu mikið eftir skólanum hvort 

hugsjónin sé að baki, einnig getur viðhorfið til hugmyndafræðinnar verið mismunandi eftir 

skólum. Aðstæður í bekknum hafa áhrif á það hvernig tekst að koma til móts við 

mismunandi þarfir nemenda sem og viðhorf kennara og skólastjórnenda ásamt því 

hvernig kennslan er upp sett og skipulag innan skólans er háttað. Utanaðkomandi þættir 

hafa einnig áhrif eins og aðkoma foreldra að skólastarfinu (Meijer, 2003). 

Við síðustu aldamót voru settar upp sérdeildir innan hins almenna skóla þá gátu 

nemendur sem þurftu stuðning eytt mismunandi löngum tíma innan deildanna en samt 

sem áður fylgt sínum bekk. Þetta er vissulega vandasamt samstarf milli deilda og bekks og 



 bls. 13 

getur hljómað sem aðgreining en mikilvægt er að gott samstarf sé þarna á milli svo 

aðgreiningin sé lítil sem engin (Hermína Gunnþórsdóttir, 2010). 

        Þróun síðustu þrjátíu ára hefur verið í átt til skóla án aðgreiningar. Niðurstöður 

rannsókna  benda til þess að kennarar séu ekki sáttir við stöðuna sem blasir við þeim í dag 

en þeir eru ekki vissir hvort þeir ráði við alla þá fjölbreytni sem einkennir 

grunnskólanemendur í íslenskum skólum (Arthur Morthens og Gretar L. Marinósson, 

2004). Íslenskir skólar eru með ólíkan hóp nemenda. Kennarar sem tóku þátt í rannsókn  

Hermínu Gunnþórsdóttur (2010) töldu að skólar ættu að taka vel á móti öllum börnum þó 

þeir efuðust hins vegar um að þeir nemendur sem þyrftu á stuðningi að halda fengju hann 

við hæfi. Staðreyndin sé sú að meirihluti aðstoðarfólks er ófaglært en vinni  starf sem 

þarfnist mikillar fagmennsku sem gerir það að verkum að álagið á bekkjarkennarann 

tvöfaldast. 

Áhersla á skóla án aðgreiningar birtist í íslenskum lögum og reglugerðum þó svo 

menn séu ekki allir sammála um inntak stefnunnar. Hugmyndir  um skóla án aðgreiningar 

snúast um breytingar á menntakerfinu og í skólunum sjálfum. Þær  verða ekki í eitt skipti 

fyrir öll heldur þróast þær smátt og smátt. 

 

2.2 Lög og reglugerðir, samþykktir og samningar  

Hér förum við yfir helstu lög og reglugerðir sem viðkoma innleiðingu skóla án 

aðgreiningar. Við förum yfir þau lög sem ríkja um grunnskólana. Förum yfir það sem 

kveðið er á um í Aðalnámskránni sem viðkemur skóla án aðgreiningar og loks tökum við 

fyrir barnasáttmálann sem og Salamanca-yfirlýsinguna sem var gríðarlega mikilvægur 

samningur fyrir alla þá sem kjósa að allir fái menntun við hæfi. 

Þar á eftir skýrum við frá lögum og reglugerðum og þeim yfirlýsingum og 

baráttumálum sem unnið hefur verið að í gegnum árin þannig að jöfnuður hefur orðið 

meiri og samfélagið  meðvitaðra um mikilvægi þess að bjóða upp á þann möguleika að 

geta sótt nám í sínu hverfi eða þorpi. Þar er helst að nefna umfjöllun um Salamanca-

yfirlýsinguna sem fyrir tilstuðlan Sameinuðu þjóðanna var samþykkt af mörgum ríkjum og 

alþjóðlegum samtökum. Markmið þessarar yfirlýsingarnar er að tryggja öllum börnum 

menntun óháð uppruna, tungumáli, heilsu eða fötlun þannig að skólarnir verði án 

aðgreiningar (Aðalnámskrá grunnskóla: Almennur hluti 2011)  

Samkvæmt lögum um grunnskóla nr. 91/2008 (gr. 13) er það meginmarkmið 

íslenskra stjórnvalda að bjóða alla nemendur velkomna í sinn heimaskóla. Skólinn sem 

nemandinn sækir á að taka mið af þörfum hans og sjá til þess að honum líði almennt vel í 

skólanum. Í skólanum eiga börnin rétt á kennslu við sitt hæfi og að námsumhverfið sé 

hvetjandi og kennslan fari fram í viðeigandi húsnæði. Í 17. grein kemur fram kemur að 

nemendur með sérþarfir eigi rétt á því að komið sé á móts við þarfir þeirra án 

aðgreiningar. Skólastjórnendur skulu leggja áherslu á skóla án aðgreiningar. 

Hægt er að líta á Aðalnámskrá grunnskóla sem einskonar ramma fyrir það skólastarf 

sem fram fer í grunnskólum landsins eða einskonar samning sem þjóðin gerir við sjálfa sig 

um menntamál landsins. Það kemur fram að allir nemendur á grunnskólastigi eigi rétt á 

námi án aðgreiningar en þá er átt við að nemandinn geti sótt sinn heimaskóla óháð því 

hvort  hann glími við fötlun eður ei. Í skóla án aðgreiningar er mikilvægt að hafa það að 

leiðarljósi að virðing sé borin fyrir fjölbreytileika og breiðum nemandahópi. Nauðsynlegt 

sé að útrýma öllu óréttlæti og aðgreiningu eins og mögulegt er. Í skóla margbreytileikans 

á ávallt að bera virðingu fyrir fjölbreytileika og mæta þörfum hvers og eins. Í skóla án 

aðgreiningar á að ríkja viðhorf sem einkennist af virðingu fyrir nemendum, rétti þeirra til 

virkrar þátttöku í því námssamfélagi sem boðið er uppá óháð stöðu, uppruna og 

hæfileikum (Aðalnámskrá grunnskóla: Almennur hluti 2011, bls. 11 og 22). 

Barnasáttmáli Sameinuðu þjóðanna var fullgildur árið 1992 á Íslandi. Með því að 

fullgilda samninginn hefur Ísland skuldbundið sig til að tryggja rétt barna og að lög og 

reglur á Íslandi verða að vera í samræmi við það sem stendur í sáttmálanum. Með því að 

skrifa undir samninginn varð Ísland hluti að alþjóðlegu samfélagi sem  hafði að leiðarljósi 

að stuðla að réttindum barna. Barnasáttmálinn hefur það hlutverk að standa vörð um 

réttindi barna alls staðar að úr heiminum. Í honum segir að allir sem koma að málefnum 

barna skulu tryggja að samningnum sé fylgt eftir. Þá er átt við stjórnvöld, foreldra, skóla 

og alla aðra sem vinna með börnum. Ekki skal aðgreina eftir kyni, litarhætti, 

trúarbrögðum, tungu eða fötlun (Barnasáttmáli Sameinuðu þjóðanna, I. hluti, 2. grein, 

1992). 

Nú hefur einnig verið undirritaður samningur sem nær yfir réttindi fatlaðs fólks og 

hefur haft mikil áhrif á réttindabaráttu fatlaðra. Samningurinn felur í sér að fatlaðir eigi að 

standa ófötluðum jafnfætis. Í samningnum kemur fram, líkt og í Barnasáttmálanum, að 

allir einstaklingar óháð fötlun eigi rétt á menntun og að fatlaðir eigi rétt á því að sækja 

sinn heimaskóla og stefnt skuli á það markvisst að hafa alla skóla án aðgreiningar 

(Samningur um réttindi fatlaðs fólks, 2007). Mikilvægt er að kennarar og aðrir starfsmenn 

skólans þekki inntak samningsins og sáttmálans og fari eftir þeim til að tryggja að réttur 

allra barna sé ávallt í fyrirrúmi í kennslustofunni. 

Árið 1994 var haldin ráðstefna af UNESCO og spænska menntamálaráðuneytinu á 

Spáni þar sem Salamanca-yfirlýsingin var gerð en Ísland var eitt þeirra ríkja sem stóðu að 

yfirlýsingunni. Á ráðstefnunni voru fulltrúar frá 92 ríkjum. Með undirritun yfirlýsingarinnar 

staðfestu ríkin þá skuldbindingu að stefna að menntun handa öllum og viðurkenndu 

nauðsyn þess að veita börnum, ungmennum og fullorðnum, með sérstakar 

menntunarþarfir, menntun innan hins almenna skólakerfis. Byggir þetta á 

mannréttindayfirlýsingu Sameinuðu þjóðanna (1948).  

Í áætluninni kemur fram samþykki allra þátttakenda um framtíðarmarkmið, stefna 

skólamála og kennslu nemanda með sérþarfir. Því er lýst yfir að menntun sé frumréttur 

allra barna, börn séu mismunandi og hafi ólík og sérstök áhugamál ásamt því að hafa 

ólíkar námsþarfir. Jafnframt segir að menntakerfi eigi að taka mið af þeim mun sem er á 

fólki og svo þörfum hvers og eins nemanda. Hafi nemandi sérþarfir á sviði menntunar á 

hann að hafa aðgang að sínum heimaskóla og þeim skóla ber að koma til móts við þarfir 

hans með viðeigandi rými og kennsluaðferðum. Í áætluninni segir jafnframt að almennur 

skóli sé eitthvert virkasta aflið til að útrýma öllu hugarfari um mismun og skapa umhverfi 

sem tekur fötluðum opnum örmum (Menntamálaráðuneytið, 1995). 

Í Salamanca-yfirlýsingunni er að finna góð viðmið um hvernig gott sé að tryggja að 

allir hljóti menntun við hæfi. Þar er bent á að skóli án aðgreiningar sé besta og virkasta 

leiðin til þess. Svo þetta geti orðið að veruleika þarf hugmyndafræðin að vera viðurkennd 

opinberlega og stefna allra skóla. Fjármagn skiptir gríðarlegu máli til að hægt sé að vinna 

eftir stefnunni sem og pólítískur stuðningur og samvinna skólastjórnenda og kennara. 

 



 bls. 16 

3 Viðhorf til skóla án aðgreiningar  

Í þessum hluta ritgerðarinnar munum við beina athygli okkar að viðhorfi foreldra til skóla 

án aðgreiningar. Gerð verður grein fyrir rannsóknum sem framkvæmdar hafa verið á 

ýmsum þáttum er varða grunnskóla og fjallað um það hvernig foreldar hafa upplifað sig 

sem þátttakendur í ákvörðunum um skólamál barna sinna. Það eru þeir sem ákveða hvað 

er börnum þeirra fyrir bestu og því nærtækast að sjá hvað þeim finnst um skóla án 

aðgreiningar.  

3.1 Viðhorf foreldra til skóla án aðgreiningar 

Gretar L. Marinósson (2007) bendir á að góð samvinna og viðhorf þeirra sem koma að 

uppeldi og menntun barna skipti miklu máli við innleiðingu á skóla án aðgreiningar. 

Foreldrar, kennarar og sérkennarar verða að ákveða hversu mikið nemendur með 

sérþarfir taki þátt í sínum bekk. Rannsóknir hafa sýnt fram á að samvinna foreldra og 

kennara er gríðarlega mikilvægur þáttur í skólagöngu nemenda og einnig sé traust 

forsenda þess að gott og uppbyggilegt samstarf milli foreldra og fagfólks áríðandi 

(Turnbull, Turnbull, Erwin, Soodak, og Shogren, 2011). 

Skoðuð var reynsla foreldra af ákvörðunum um námsúrræði fyrir fötluð börn og þar 

var rætt við 24 foreldra sem áttu fötluð börn og unglinga á höfuðborgarsvæðinu. 

Niðurstöður leiddu í ljós að foreldrum var virkilega í mun að senda barn sitt í sinn 

heimaskóla en fannst því miður þeir koma að lokuðum dyrum (Anna Ingeborg Pétursdóttir 

ofl., 2000, bls. 28, 48- 49).   

Hér sjáum við hversu mikilvægt það er að kanna viðhorf foreldrar og afstöðu þeirra 

til skólamála barna sinna. Þeir séu virkir þátttakendur í skólastarfinu. 

 

Skýr ábyrgð, réttindi og skyldur barna og foreldra stuðla að aukinni velferð   nemenda. 

Því ber að leggja áherslu á þátttöku foreldra í skólastarfi og góð tengsl þeirra við stjórn 

skóla, kennara og skólasamfélagið. Auknum réttindum foreldra fylgir aukin ábyrgð sem 

gerist með virkri þátttöku foreldra og vönduðu ferli við val á fulltrúum í skólaráð ásamt 

virku flæði upplýsinga og samráði þeirra við aðra foreldra. (Aðalnámskrá grunnskóla: 

Almennur hluti 2011, bls.33).  

Þegar stefna eins og skóli án aðgreiningar er innleidd er nauðsynlegt að fjölskyldur 

nemendanna, kennarar og aðrir starfsmenn skólans vinni saman. Gott upplýsingaflæði er 

mikilvægt og að allir séu meðvitaðir um ef einhverjar breytingar eru eða ef eitthvað 

misræmi kemur upp (Barnes, Mercer og Shakespeare, 1999). 

Ferlið við að móta skóla án aðgreiningar er í stöðugri endurskoðun og mikill 

fjölbreytileiki er í hópi nemenda. Því þarf meiri menntun og upplýsingaöflun kennara og 

nýja sýn allra þeirra er koma að kennslu og námi nemenda (Booth, 1983). 

Hvað heildaránægju foreldra til skólastarfs varðar var í apríl 2012 gerð könnun á 

viðhorfi  foreldra til skólastarfs í Reykjavíkurborg (Reykjavíkurborg, 2012). Niðurstöður 

leiddu í ljós að foreldrar voru mjög ánægðir með skóla síns barns eða 84%. Þetta er 

sjöunda könnunin á viðhorfi foreldra til skólastarfs sem gerð hefur verið í Reykjavík frá 

árinu 2000. Niðurstöður könnunarinnar 2012 benda til þess að heildaránægja foreldra hafi 

lítið breyst frá því könnunin var síðast gerð árið 2010 en hún hefur farið stigvaxandi frá 

árinu 2000. Sama má segja um ánægju foreldra með umsjónarkennara barna sinna. 

Stórum hópi foreldra finnst að skólar eigi og megi gera meiri kröfur til nemenda sinna en 

þeir nú gera (Reykjavíkurborg 2012). Þessar kannanir eru gerðar í tengslum við almenna 

grunnskóla í Reykjavíkurborg. 

Á árunum 1997 og 1998 var gerð könnun sem gefin var út árið 2000 meðal foreldra 

barna í sérskólum um ástæðu umsóknar í Öskjuhlíðar og Safamýrarskóla (Fræðslumiðstöð 

Reykjavíkur, 2000). Þar kom fram að foreldrar barna í Öskjuhlíðarskóla sögðu í 46% tilvika 

að þau hafi átt frumkvæði að því að barn þeirra fór í sérskóla en í 32% tilvika hafi 

sérkennsluráðgjafar og aðrir sérfræðingar mælt með því. Það voru 33% foreldra barna í 

Safamýrarskóla sem sögðust hafa haft frumkvæði að umsókninni en í 58% tilvika hafi aðrir 

haft þar mest áhrif. Um 5% foreldra barna í Öskjuhlíðarskóla sem sögðu að ákvörðunin um 

að senda barn sitt í sérskóla hefði ekki verið í samræmi við þeirra óskir og vilja. Þeir sögðu 

að þau höfðu ekki átt neitt annað val en hefðu samt frekar viljað þjónustu við hæfi í 

heimaskóla. Um þrír fjórðu foreldra  töldu að heimaskóli væri ekki í stakk búinn fyrir það 

skólaúrræði sem barnið þarfnaðist. Kom fram í niðurstöðum að yfir 80% foreldra sem 

svöruðu sögðu að þau hafi ákveðið sjálf og með börnum sínum að þau myndu hefja nám í 

sérskóla. Nokkrir sögðust engu vilja breyta þó þeir hefðu kost á.  

Einnig var sendur út spurningalisti skólaárið 1998-1999 sem var á vegum 

Reykjavíkurborgar og þá var það til foreldra sem áttu börn í sérskólum og athugað viðhorf 

þeirra til skólagöngu barna sinna (Fræðslumiðstöð Reykjavíkur, 2000). Úrtakið samanstóð 

af foreldrum eða öðrum forráðamönnum allra nemenda í Öskjuhlíðarskóla og 

Safamýrarskóla eða 89 nemenda í Öskjuhlíðarskóla og 26 nemenda í Safamýrarskóla. Í 

spurningalistanum var meðal annars spurt hversu ánægðir foreldrar væru með þjónustu, 

kennslu, umönnun og samskipti kennara við barn þeirra sem og samskipti barnsins við 

samnemendur sína. Í spurningalistanum var einnig spurt um samskipti foreldra við 

kennara og starfsfólk, hvernig líðan barns væri í skólanum og hvernig þeim fyndist 

upplýsingaflæðið milli heimilis og skóla. Vildu þeir líka vita hvort barn þeirra hefði  áður 

stundað nám í almennum grunnskóla og ef svo var þá hve lengi, og jafnframt hvor skólinn 

þeim fyndist henta barninu þeirra betur. Í niðurstöðum kom fram að foreldrar töldu að 

barninu myndi líða betur í sérskóla en í hinum almenna heimaskóla, þeim leist betur á þá 

þekkingu sem kennararnir höfðu þar og að stoðþjónustan væri öflugri. Í Safamýrarskóla 

var lagt upp með sömu spurningar og voru niðurstöðurnar keimlíkar, foreldrarnir töldu að 

sitt barn myndi frekar eignast vini í sérskóla og að það réði einnig úrslitum að 

sérfræðingar höfðu ráðlagt þann kost heldur en heimaskólann (Fræðslumiðstöð 

Reykjavíkur, 2000). 

Dóra S. Bjarnason (2010) skoðaði viðhorf og reynslu foreldra fatlaðra barna á 

árunum 1974-2007. Hún  fjallar m.a. um breytt viðhorf og aukna þekkingu á fötluðum 

einstaklingum og þá skólaþróun sem þeir hafa upplifað á þessu tímabili. Fyrstu 10 árin 

sem Dóra fer yfir (1974-1984) eru erfið og mikil óvissa í gangi hjá foreldrum um hvernig 

menntun fatlaðra barna þeirra muni verða háttað. Dóra fær nokkrar reynslusögur og segir 

eitt foreldri frá dóttir sinni sem fær með herkjum að komast inn í skóla í sínum heimabæ 

en á þó aldrei möguleika á að komast inn í hinn almenna bekk (Dóra S. Bjarnason, 2010, 

bls. 70). 

Á árunum 1991-2007 fór fólk meira að gera sér grein fyrir mikilvægi þess að fatlaðir 

hlytu menntun líkt og aðrir og er hægt að segja að það hafi verið krafa þjóðfélagsins að 

aðbúnaður og kennsla yrði bætt (Dóra S. Bjarnason, 2010, bls. 75). 

Aðgangur að sérskólum var og er til fyrir fötluð börn hér á landi. Frá því að Ísland 

skrifaði undir Salamanca-yfirlýsinguna árið 1994 hafa réttindi fatlaðs fólks til menntunar 

aukist til muna. Komu þó reglulega upp vandamál hvað varðar skólagöngu fatlaðra barna í 

almennum skóla, má nefna þekkingu kennara og aðgengi. Það hefur komið upp að 

foreldrar hafa fengið að vita hve kostnaðarsamt það er fyrir skólann að taka inn barn 

þeirra sem þarf á aðstoð að halda, þrátt fyrir að það sé réttur þess. Ein móðir segir frá syni 

sínum sem fæddur er árið 1996 og notar hjólastól, móðirin fékk að vita reglulega að það 

kostaði meira fyrir skólann að hafa hann heldur en börn með engar sérþarfir. Hún gerði 

sér fyllilega grein fyrir því en það voru engin önnur úrræði í boði (Dóra S. Bjarnason, 2010, 

bls. 105). 

Foreldrar börðust fyrir rétti fatlaðra barna sinna til skólagöngu í almennum skóla, 

það eru til nokkur dæmi um að foreldrar hafi verið orðnir þreyttir á aðgerðarleysi 

skólayfirvalda svo barn þeirra gæti notið sömu réttinda og hin börnin. Ein móðir mjög 

fatlaðs drengs segir frá því að hún hafi hætt að sýna biðlund eftir að skólastjórnendur 

héldu fund með henni áður en sonur hennar hóf skólagöngu þannig að hún kallaði sjálf 

alla saman á fund og þannig fór boltinn að rúlla með hennar baráttu. Foreldrar töluðu um 

að samskiptin við leikskóla hefðu verið mun auðveldari en allt varð erfiðara þegar barn 

þeirra innritaðist í grunnskóla (Dóra S. Bjarnason, 2010, bls. 105–106).  

Í bókinni Tálmar og tækifæri er rætt við nokkra foreldra barna með þroskafrávik og 

gerðar kannanir. Móðir nefnir  að henni finnst kennarar barns síns of góðir við það og geri 

ekki nægilegar kröfur til þess um vinnu. Foreldrar gagnrýna félagsþjónustu utan skóla sem 

er á vegum sveitarfélagsins en ekki skólanum sjálfum. Foreldrar tala mikið um hve 

mikilvægt þeim þyki að barn þeirra eigi vini og sé vel statt félagslega  (Gretar L. 

Marinósson, 2007, bls. 76-77).  

Gerðu athugun á námsúrræði fatlaðra í framhaldsskólum. Kom þar fram að bilið breikkar 

mikið úr leikskóla og í framhaldskóla milli þeirra sem hafa þroskafrávik og þeirra sem 

heilbrigðir eru. Fyrst er nemendum með þroskahömlun iðulega kennt í hinum almenna 

bekk en eftir því sem ofar dregur þá verða þeir sífellt meir aðgreindir frá hinum og þar 

með breikkar jafnframt bilið milli þeirra og annarra nemenda (Gretar L. Marinósson, 2007, 

bls. 83). Almennt er það svo að þegar foreldrar velja sérskóla gera þeir það því þeir treysta 

ekki hinum almenna grunnskóla til að mæta sérþörfum barna sinna þó svo þeir viti að 

með því þá eru þeir að aðgreina fötluðu börnin sín frá ófötluðum og öðrum jafnöldrum 

(Gretar L. Marinósson, 2007, bls. 84). 

4 Einstaklingsmiðað nám 

Hugmyndafræðin að baki einstaklingsmiðaðs náms og skóla án aðgreiningar er um margt 

lík og því nauðsynlegt að fjalla um hvort tveggja. Þá er fjallað um sjálfa kennsluna, sem er 

einstaklingsmiðuð og að lokum er gerð grein fyrir helstu gagnrýni sem skóli án 

aðgreiningar hefur orðið fyrir. 

4.1 Hugtakið einstaklingsmiðað nám 

Líkt og í skóla án aðgreiningar er lagt á það kapp að allir nemendur hljóti kennslu við sitt 

hæfi og án nokkurrar mismununar. Sú hugmyndafræði sem liggur á bakvið skóla án 

aðgreiningar og einstaklingsmiðaðs náms er keimlík, því er mikilvægt að fjalla um báða 

þessa þætti þegar talað er um nám fyrir alla. 

Hugmyndin um einstaklingsmiðað nám byggir á kenningum þess efnis að hver og 

einn hafi ólíkan námsstíl, áhugasvið, fjölgreind og einstaklingsmun. Ingvar Sigurgeirsson 

(2005) segir markmiðið með einstaklingsmiðuðu námi að gera skólastarfið opið og 

sveigjanlegt á sem flestum sviðum. Kennarar og aðrir sem koma að námi nemenda þurfa 

að gera ráð fyrir fjölbreyttum nemendahópum. Hugtakið sjálft segir hann vísa til 

sérstakrar umgjarðar og skipulags í kennslu, fremur en einnar kennsluaðferðar, og þess 

hvernig við sem einstaklingar lærum öll á ólíkan hátt. Því eru til ótal leiðir til að skipuleggja 

og kenna á einstaklingsmiðaðan máta. Í einstaklingsmiðuðu námi er ekki bekkjarskipt eftir 

getu en kennarar geta skipt nemendum í hópa eftir getu en það er einungis gert í 

einstökum greinum. Mikilvægt er að kennslan sé ávallt skipulögð miðað við getu hvers og 

eins nemanda en ekki út frá heildinni í bekknum (Ingvar Sigurgeirsson, 2005). 

Ingvar Sigurgeirsson (2004) fjallar um einstaklingsmiðað nám í samhengi við 

hugsmíðahyggju þar sem lögð er áhersla á að nemandinn sé í brennidepli og byggt sé ofan 

á þá þekkingu sem fyrir er. Að hans sögn er mikilvægt, bæði í skóla án aðgreiningar og 

einstaklingsmiðuðu námi, að kennarinn skapi fjölbreytilegar námsaðstæður fyrir ólíkan og 

fjölbreyttan nemendahóp (Ingvar Sigurgeirsson, 2004). 

Anna Kristín Sigurðardóttir (2007) greindi  frá því að fræðsluráð Reykjavíkur hafi um 

nokkurra ára skeið lagt áherslu á breytingar frá bekkjarmiðaðri kennslu í átt að 

einstaklingsmiðuðu námi í samvinnu við grunnskóla Reykjavíkurborgar. 

Nemendur  læra ekki nákvæmlega það sama á hverjum tíma heldur eru þeir oft að 

fást við mismunandi verkefni og hver og einn nemandi getur unnið á sínum hraða. 

Nemendur geta unnið þessi verkefni einir og í hópum og því vel hægt að stuðla að góðri 

samvinnu nemenda þrátt fyrir ólík viðfangsefni. Það er mikið lagt upp úr því að nemendur 

séu virkir í eigin námi og læri að bera ábyrgð á því sjálfir. Nálgun á einstaklingsmiðuðu 

námi er fjölbreytt og því er mikilvægt að kennarar skrái reglulega og nákvæmt niður þær 

framfarir sem verða hjá nemendum. Oft er einstaklingsmiðað nám rökstutt með 

heilarannsóknum og sálfræði og þá er bent á að nemandinn þurfi að fá að fást við verkefni 

sem hæfa getu hans og styrkleika því annars fari ekkert nám fram. Það er nauðsynlegt 

fyrir kennara að geta mætt mismunandi þörfum hvers og eins nemenda með ólíkum 

viðfangsefnum og fjölbreyttu skólastarfi því þá eykst námsárangur þeirra. Námið má 

hvorki vera of auðvelt né of þungt. Þær rannsóknir sem hafa verið gerðar námi nemenda 

og þá helst á námsstíl hafa leitt í ljós að nemendur læra á mismunandi vegu (Ingvar 

Sigurgeirsson, 2004). 

Með einstaklingsmiðuðu námi er þörfum alla nemenda mætt ólíkt því sem gerist í 

kennslu sem einungis sem fer fram upp á töflu. Í stórum nemendahóp eru alltaf 

nemendur sem eiga erfiðara með að læra og einbeita sér að verkefninu sem er verið að 

vinna meðan aðrir eru komnir langt á undan, en með einstaklingsmiðuð námi er verið að 

mæta þörfum allra hvar sem þeir eru staddir í náminu án þess að kröfurnar minnki. 

 

4.2 Kennarinn og kennslan 

Kennarar geta skipulagt kennsluna á marga vegu ef þeir kjósa að haga sinni kennslu eftir 

hugmyndafræði um einstaklingsmiðað nám, samvinnunám, kennslu í anda 

fjölgreindarkenningarinnar, þemanám og svo lengi mæti telja. Kennarar geta unnið saman 

í teymum í einstaklingsmiðuðu námi og bera saman ábyrgð á bekknum. Með samvinnu 

opnast tækifæri á því að kennarar geti miðlað  hver til annars þekkingu og reynslu sem 

getur nýst í kennslunni. Þegar kennari byggir á hugmyndum einstaklingsmiðaðs náms 

getur hann brugðist við ólíkum þörfum nemenda sinna. Kennarinn getur metið stöðu 

nemenda sinna og boðið þeim upp á nám við sitt hæfi. Kennari getur líka stuðlað að meiri 

hópavinnu fyrir þá nemendur sem þarfnast þjálfunar á félagslega- og samskiptasviðinu. 

Markmið og fyrirkomulag kennslunnar þarf að taka mið af stöðu hvers og eins nemanda. 

Hvatning og stuðningur kennarans er mikilvægur til að verkefnin sem lögð eru fyrir skili 

sínum árangri. Fræðimenn telja jafnframt að það megi ná ennþá betri árangri í námi 

nemenda ef viðfangsefnin vekja hjá þeim áhuga og forvitni. Mikilvægt er að leyfa 

nemendum að vinna frjálst, nota sköpun, jafnframt að nemendur temji sér gagnrýna 

hugsun. Í þeim skólum sem einstaklingsmiðað nám er stundað leggur kennarinn á það 

áherslu að kenna hverjum og einum nemanda í stað hefðbundinnar töflukennslu. Því má 

segja að hefðbundin töflukennsla sé að líða undir lok (Ingvar Sigurgeirsson 2004). 

Þegar kennarar meta nemendur sína í einstaklingsmiðuðu námi þarf að beita mjög 

fjölbreyttum aðferðum, kennari þarf sífellt að  skrá niður og tengja við markmið 

nemandans. Kennarinn leggur mikla áherslu á símat. Annar mikilvægur þáttur er að 

kennarinn skipuleggi einstaklingsáætlun fyrir umsjónarnemendur sína. Í áætlun sem 

þessum setur nemandinn sér markmið með hjálp kennarans og foreldris og þau sjá fyrir 

sér leiðina að settu takmarki. Meðan á náminu stendur getur nemandi kannað stöðu sína 

og séð hvar hann er staddur í leið sinni að settu markmiði. Kennari getur jafnfram notað 

áætlunina til að meta nemandann og við gerð hennar eykst ábyrgð nemandans á eigin 

námi (Anna Kristín Sigurðardóttir, 2007). 

5 Aðferð 

Í þessum kafla ritgerðarinnar er fjallað um þá aðferð sem beitt var við framkvæmd 

könnunarinnar. Sagt er frá þátttakendum en tekið skal fram að fullrar nafnleyndrar er 

gætt. Gerð er grein fyrir gagnaöflun og þeirri rannsóknarspurningu sem leitast var við að 

svara. Að lokum er fjallað um niðurstöður könnunarinnar og réttmæti hennar.  

Viðtöl voru notuð til að  kanna viðhorf foreldra til skóla án aðgreiningar. 

Tilgangurinn er ekki að reyna að alhæfa niðurstöður yfir á stærri hóp heldur fyrst og 

fremst  að fá innsýn í hugmyndir og viðhorf foreldra og dýpka þannig skilning okkar á 

fyrirbærinu. Þótt viðtölin séu aðeins tvö teljum við þau geta varpað skýrara ljósi á 

upplýsingar sem við höfum aflað okkur með lestri rannsókna og annars efnis sem tengist 

viðfangsefninu. 

Í þessu verkefni er notuð eigindleg rannsóknaraðferð en markmið slíkra rannsókna 

er að skilja þýðingu félagslegra atburða fyrir þá sem upplifa þá. Í eigindlegum rannsóknum  

er oft flókið að túlka það sem verið er að rannsaka, gagnasöfnun tekur langan tíma og 

rannsakandinn verður að þróa með sér hæfileika til að koma túlkun sinni í orð. Eigindlegar 

rannsóknaraðferðir einkennast af því að byrjað er að safna gögnum og síðan er kenning 

þróuð út frá þeim (Esterberg, 2002). Önnur einkenni eigindlegra rannsókna er að áhersla 

er lögð á þá merkingu sem atburðir hafa fyrir fólkið sem upplifir þá, hugsun og hegðun 

fólks er skoðuð í eðlilegu umhverfi þátttakenda og fólk og umhverfi er skoðað á 

heildstæðan hátt en ekki skipt niður í mælanlegar breytur (Bogdan og Taylor, 1998).  

Eigindlegir rannsakendur telja að best sé að rannsaka félagslegan heim fólks í 

eðlilegu umhverfi þess og til þess sé best að flytjast inn í það félagslega umhverfi sem 

verið er að skoða, verða hluti þess og upplifa það sjálfir. Eigindlegar rannsóknir eiga því 

við þegar við viljum öðlast djúpan skilning á efninu. Þegar við vitum ekki hvað við gætum 

fundið, teljum best að skoða hlutina í eðlilegu umhverfi og skoðuð er tímaröð atburða eða 

fámennir hópar. Einnig henta eigindlegar rannsóknir ef verið er að meta starfsemi þar 

sem markmið eru óljós, hagsmunaaðilar hafa misjafnt gildismat, aðstæður eru flóknar eða 

fram gætu komið óvænt neikvæð hliðaráhrif. Eigindlegar rannsóknir henta hins vegar ekki 

þegar verið er að skoða eitthvað sem hægt er að vega, meta og telja (Sigurlína 

Davíðsdóttir, 2003). 

Leitað er eftir miklum upplýsingum um litla hópa í eigindlegum rannsóknum og því 

er ekki hægt að nota niðurstöður til að alhæfa út frá. Niðurstöður eru ekki settar fram á 

tölfræðilegan hátt og þurfa rannsakendur því að túlka niðurstöður sínar og koma þeim í 

orð. Meðal aðferða sem notaðar eru til að safna gögnum í eigindlegum rannsóknum eru 

vettvangsathuganir, viðtöl og söguleg gögn (Esterberg, 2002). 

 

5.1 Aðferð við gagnasöfnun 

Viðtöl eru mismunandi varðandi það hversu mikla stjórn rannsakandi hefur meðan á 

viðtali stendur og hversu stöðluð þau eru.  Á öðrum enda skalans eru stöðluð viðtöl, 

formlegust og mest stjórnaða gerð viðtala. Slík viðtöl eru oft notuð í könnunum, 

símakönnunum, markaðsrannsóknum og stjórnmálakönnunum. Á hinum enda skalans eru 

opin viðtöl. Það eru minnst stöðluðu viðtölin. Þessi gerð viðtala er oft notuð á vettvangi í 

bland við þátttökuathugun. Þau eru oft fyrirvaralaus og flæðandi og efnið sem spurt er um 

er tilkomið vegna aðstæðna sem komið hafa upp og vakið spurningar. Rannsakandi hefur 

yfirleitt ekki spurningar fyrirfram ákveðnar heldur koma þær eðlilega fram. Opin viðtöl eru 

því gjarnan eins og alvöru samræður (Esterberg, 2002). Með því að nota opin viðtöl leitast 

rannsakendur við að ná fram lýsandi frásögn af upplifun foreldra barna í grunnskólanámi. 

Þessi rannsóknaraðferð á vel við þegar reynsla fólks er skoðuð út frá þeirra sjónarhóli. 

Viðtölin felast í samræðum þar sem umræðuefnið er ákveðið af rannsakanda sem ræðir á 

jafnréttisgrundvelli við viðmælendur. Umræðuefnið er fyrirfram ákveðið með opnum 

spurningum (Helga Jónsdóttir, 2003). 

Tekin voru opin viðtöl við tvær mæður sem eiga börn á grunnskólaaldri í vikunni 29. 

júlí–4. ágúst 2013. Mæðurnar voru spurðar ýmissa spurninga til að komast að því hvaða 

viðhorf þær hafa til þess að öll börn gangi í samskonar skóla og að jafnaldrar læri saman 

þrátt fyrir einhverskonar frávik. Um er að ræða eigindlega könnun en viðtölin fóru fram í 

heimahúsi og reynt var að hafa þau sem þægilegust. Við  voru báðar viðstaddir bæði 

viðtölin, önnur okkar tók viðtalið á meðan hinn sá um upptökutækið og lét lítið fyrir sér 

fara. Viðtölin voru tekin upp að fengnu leyfi viðmælenda og tók hvort viðtal um sig 13 

mínútur. Viðtölin voru síðan afrituð orðrétt eftir upptökunni.  

Spurningarnar eru opnar en notast var við spurningalista sem byggðist á 

eigindlegum aðferðum. Um er að ræða tvær aðalspurningar auk nokkurra aukaspurninga. 

Spurningarnar eru eftirfarandi:  

 Hvað finnst þér um hugmyndafræðina skóli án aðgreiningar? Hvers vegna? 

 Heldur þú að það séu gerðar sambærilegar kröfur til náms barna í skóla án 

aðgreiningar? Ef ekki, heldur þú að það sé betra að aðskilja nemendur? 

 Hvernig telur þú að barninu þínu gangi að nýta hæfileika sína í blönduðum bekk? 

5.2 Þátttakendur 

Þátttakendur eru tvær mæður sem eiga börn á grunnskólaaldri. Þátttakendur voru valdir 

eftir hentugleika en þekkjum báðar viðmælendur. Hugmyndin var að velja viðmælendur 

sem höfðu mikið um málið að segja svo við myndum fá betri innsýn í viðhorfin. Byrjað var 

á því að hafa samband við viðkomandi símleiðis, kynna verkefnið og efni ritgerðarinnar.  

Fyrri móðurina sem við hittum skulum við kalla Ragnhildi. Hún er háskólamenntuð á 

heilbrigðissviði og á dreng í 2. bekk í almennum skóla á höfuðborgarsvæðinu. Hann var 

orðinn læs áður en hann hóf skólagönguna. Hin móðirin sem við skulum nefna Valdísi er 

menntaskólagengin og var hún ung þegar hún átti dóttur sína sem er greind með Downs-

heilkenni. Valdís tók þá ákvörðun að senda dóttur sína í sérskóla á höfuðborgarsvæðinu 

og er hún núna í sjöunda bekk. 

6 Niðurstöður 

Hér á eftir munum við fara í gegnum viðtölin sem við tókum við mæðurnar tvær. Sýn 

þeirra var ólík á hugmyndafræðina sem og staða barna þeirra í skólakerfinu. Við vorum 

ekki að bera mæðurnar saman heldur heyra þeirra ólíku sjónarmið og heyra um þeirra 

reynslu af grunnskólagöngu barna sinna. 

6.1 Viðhorf til skóla án aðgreiningar 

Ragnhildur vildi fá betri útskýringu á hugtakinu skóli án aðgreiningar og urðum við fúslega 

við þeirri beiðni. Við sögðum henni að þetta væri skóli fyrir alla sama hvort nemandi væri 

með sérþarfir eða ekki. Við reyndum að gæta hlutleysis og vildum fá sem besta mynd af 

hennar skoðun. Þrátt fyrir að hún þekkti lítið til hugmyndafræðinnar þá var hún verulega 

málefnaleg og gat gefið okkur ágæta innsýn í viðhorf foreldris barns í grunnskóla. 

Sonur Ragnhildar er ekki með neinar sérþarfir og gengur vel í skólanum, fyrir utan 

það að honum leiddist fyrsti veturinn í 1. bekk því hann kunni allt sem kennarinn var að 

leggja inn. Ragnhildur var ekki sátt við þetta og talaði um að hans þörfum var ekki mætt 

fyrr en hún gekk í málið og talaði við kennarann og lét í ljós óánægju sína. Hennar óskir 

voru svo uppfylltar og fékk drengurinn námsefni við hæfi. 

Ragnhildur hafði lítið heyrt um hugmyndafræðina skóli án aðgreiningar nema það 

sem við sögðum  henni og þá sagði hún eftirfarandi: „Mér finnst þetta bara eiga vera val 

foreldra að senda börnin sín annaðhvort í skóla án aðgreiningar eða skóla fyrir semsagt 

sérstök börn … með sérþarfir.“ Ragnhildur var ekki viss um að skólinn ætti að vera fyrir 

algjörlega alla og hún taldi ekki að leggja ætti sérskólana niður. Frekar ætti að leyfa fólki 

að ráða. Ragnhildur var spurð að því hvort hún teldi að sambærilegar kröfur væru gerðar 

til allra nemenda í bekk í skóla án aðgreiningar og var hún efins um að svo væri og sagði: 

 Ég meina hérna eru börn í skóla án aðgreiningar ekki oftast með stuðning hjá sér ef  þau 

þurfa eða þú veist einhvern aðila hjá sér fyrir það fyrsta. Ég efast um að það séu gerðar 

sambærilegar kröfur það fer náttúrulega eftir einstaklingi en ef þau eru í hjólastól og 

það er allt í lagi með hann andlega þá eru örugglega gerðar sambærilegar kröfur um 

verkefni og skilning. 

Við leiddum spurninguna áfram og töluðum um að sum börn væru jafnvel með 

athyglisbrest eða ofvirkni og endurtókum svo spurninguna og þá var hún ekki viss en 

efaðist þó um að sömu kröfur væru gerðar til allra nemenda. 

Þar sem Ragnhildur hefur aldrei þurft á aðstoð að halda með drenginn sinn var afstaða 

hennar til hugmyndafræðinnar ekki mjög skýr. Að lokum var hún þó spurð hvort hún héldi 

að drengurinn myndi ná að nýta hæfileika sína í blönduðum bekk og þá sagði hún: „Ef 

hann væri í slíkum bekk? Það er náttúrulega enginn fatlaður með honum í bekk, sko.“ Þá 

minntum við hana á að blandaður bekkur er ekki endilega bekkur með fötluðum nemanda 

eða nemendum. Eftir nánari umræður sagði Ragnhildur son sinn vissulega vera í  

blönduðum bekk og vísaði þá aftur til þess hve mikilvægt það er að foreldrar fylgist með. 

Þá talaði hún um fjölda kennara inni í bekk og sagði: „Ég held að það þurfi fleiri kennara 

inn í bekkina. Eða þið vitið, færri nemendur á kennara en það kostar kannski svo mikið. 

Mér finnst fara ?öll orka hjá kennurum fara í að hver og einn geri eitthvað. “Hér nær hún 

að tengja son sinn við hugmyndafræðina og vill hún ekki að hann tapi kennslu svo annar 

nemandi sem þarf meiri aðstoð taki tíma frá honum sem þarf litla og lætur lítið bera á sér. 

Hér virðist Ragnhildur sjá hvað felst í skóla fyrir alla og er handviss í afstöðu sinni. 

Hún hafði reynslu af því að eiga barn sem fékk ekki notið sín í fyrsta bekk í grunnskóla og 

var ekki ánægð með að honum var ekki sinnt í samræmi við getu sína. 

Hin móðirin Valdís á dóttur með þroskahömlun, hún hafði kynnt sér þá 

hugmyndafræði sem liggur að baki skóla án aðgreiningar, sjálfsagt vegna þess að hún er 

búin að ganga í gengum ýmislegt hvað varðar skólagöngu dóttur sinnar. Hún hefur þurft 

að standa frammi fyrir ákvörðunum um hvert hún skuli senda dóttur sína í skóla, með 

kosti og galla hvað varðar félagsþroska hennar og nám í huga. Af varð að hún kaus á 

sínum tíma að senda dóttur sína í sérskóla. Valdís sagði: „Mér var ráðlagt af félagsráðgjafa 

að senda dóttur mína í sérskóla.“ Núna er hún ekki sannfærð um að þetta hafi verið rétt 

ákvörðun þó svo hún hafi verið það á sínum tíma. Dóttir hennar hefur ekki eignast vini í 

skólanum og nær ekki að tengjast neinum. „Við erum svolítið á tímamótum hvað við 

eigum að gera núna,“ segir Valdís. Hér hafði utanaðkomandi fagaðili mikið um málið að 

segja og um ákvarðanir móður varðandi menntun dóttur hennar. Valdís var jákvæð í garð 

hugmyndafræði um skóla án aðgreiningar og taldi öllum gott að vera í kringum ólíka 

persónuleika, hvort sem þeir eru með þroskahömlun eða ekki.   

 

6.2 Mikilvægi félagslegra tengsla 

Valdísi fannst miður að í sérskóla dóttur hennar skuli öll börnin vera hvert í sínu horni og 

að engir vinahópar skuli myndast. Í skólanum eru börn af öllu Stór Reykjavíkursvæðinu og 

þau eru sótt heim til sín í rútu sem svo keyrir þau heim eftir skóla. Það er ekkert skipulagt 

foreldrasamstarf og börnin hittast aldrei utan skóla. Valdís hafði þetta um málið að segja: 

„Það er gott við blandaða skóla að þá eru börn að hittast svo mikið utan skóla, í 

félagsstarfi og svona.“ Valdís segir það erfitt  að börnin skuli búa svona langt hvert frá 

öðru. „Það er ekki hægt að hitta neinn úr skólanum í hverfinu, því það er enginn í hverfinu 

í hennar skóla.“ Ragnhildur og Valdís eiga ólík börn og annað barnið er í almennum skóla 

en hitt í sérskóla. Engu að síður finnst þeim báðum mikilvægt að  börnin eigi vini og myndi 

einhver konar félagsleg tengsl innan skólans og meðal bekkjarfélaganna. 

 

6.3 Sambærilegar kröfur til nemenda eða mismunandi kröfur 

Valdís sagði frá því að það hafi verið búið að benda henni á að senda dóttur sína í 

almennan skóla þegar hún útskrifaðist úr leikskóla. Hún þekkti til foreldra sem sendu börn 

í almenna skóla sem miðluðu reynslu sinni til hennar, það gengi oft vel fyrstu tvö, þrjú árin 

en eftir það yrði bilið svo mikið bæði námslega séð og félagslega séð og þá drægjust þau 

aftur úr. „Við gátum alveg tekið sjensinn á að setja hana í almennan skóla en við vildum 

það ekki út af einelti. “Okkur langaði að vita hverjir það voru sem bentu henni á þetta og 

þá nefndi hún bæði leikskólastjórann sem og félagsmálastarfsmanninn sem hún ráðfærði 

sig við.  

Okkur lék forvitni á að vita hvort hún héldi að það væru gerðar sambærilegar kröfur 

til allra nemenda í skóla án aðgreiningar. Valdís eins og Ragnhildur var ekki á því, hún 

sagði að ekki væri hægt að gera sömu kröfur því þroski barna gæti verið mismikill. „ Ein 

stelpa sem er jafngömul minni dóttur og er líka með Downs getur ekki einu sinni talað svo 

það væri ekki hægt.“ Í sérskólanum hjá dóttur Valdísar eru allir með mismunandi 

námsefni, það er enginn á sama stað né með sömu bækurnar. Breiddin er svo mikil. 

„Downs getur verið með allt að 20% greind upp í eðlilega greind, því er ekki hægt að setja 

sama námsefnið fyrir allan skalann.“ Þar sem Valdís á barn með þroskahömlun þá hefur 

hún í gegnum tíðina alltaf reynt að fylgjast vel með þróun mála  í baráttu fatlaðra fyrir 

réttindum sínum. Hún sagði okkur frá því að hún hefði setið ákveðinn fund um daginn þar 

sem umræðan um skóla án aðgreiningar kom upp, þetta þótti okkur áhugavert og vildum 

endilega vita um hvað hafi verið rætt. Valdís lýsti því að hún hafi setið við borð með sjö 

manns og eftir miklar vangaveltur þá hafi allur hópurinn komist að sömu niðurstöðu, hún 

var sú að skóli án aðgreiningar hefði verið innleiddur í fljótfærni og að þetta gæti aldrei 

orðið að veruleika þannig að allir hefðu ávinning af. Það væru svo mörg börn í dag með 

einhverja greiningu og þess vegna yrðu þeir bráðgerðu eða þeir sem þyrftu lítinn sem 

engan stuðning ósýnilegir og fengju ekki þá kennslu sem þeir ættu rétt á því allur tíminn 

færi í að sinna hinum börnunum. Valdís sagði: ,,Auðvitað endar þetta alltaf á því að allt 

snýst um peninga. ”Hér ríkir samræmi á milli þess sem Ragnhildur sagði okkur en hún er 

einmitt hrædd um að hennar drengur fái ekki þá kennslu sem hann á rétt á ef það eru 

margir með sérþarfir í bekknum hans og þar af leiðandi fer öll orka og tími kennara í að 

sinna þeim sem mest þurfa á aðstoð að halda. 

Valdís sagði okkur einnig frá því að henni hafi verið tilkynnt um að nýlega hafi verið 

sett upp deild í Árbæjarskóla þar sem börn með sérþarfir geta verið í hinum almenna 

skóla en í sérdeild. Í sérskólanum sem dóttir Valdísar gengur í er girðing umhverfis skólann 

svo börnin fari sér ekki að voða eða jafnvel fari eitthvað burt. Valdís var ánægð með það 

enda gæti hún ekki treyst dóttur sinni inni á almennri skólalóð án þess að einhver fylgdist 

með henni, því hún hefur engar hömlur sem segja henni að vera á sama stað. 

Við spurðum Valdísi hvernig hún teldi að dóttur hennar gengi að nýta hæfileika sína 

inni í blönduðum bekk. Hún minnti okkur á að vissulega væri hún í blönduðum bekk þó 

svo hún gangi í sérskóla og henni fyndist hún ná að nýta hæfileika sína mjög vel. Valdís er 

mjög ánægð með kennsluna sem dóttir hennar fær „..allt út frá hennar getu og þroska.“ 

En þegar allt kemur til alls þá á hún enga vini. 

7 Umræða 

Hér ræðum við niðurstöður okkar í tengslum við nokkrar rannsóknir fræðimanna sem við 

höfum kynnt okkur, en ljóst er að líðan barnanna og félagslega hliðin á skólastarfinu 

virðist skipta flesta foreldra máli.  

Dóra S. Bjarnason (1995) hefur mikið fjallað um skóla án aðgreiningar. Hún segir að 

námsefnið þurfi að vera krefjandi og að það verði að leggja áherslu á að öll börn geti lært. 

Einkum fannst okkur áhugavert það sem hún hafði að segja um að efla þurfi félagslega 

virkni barnanna en það er eitthvað sem við höfum heyrt eftir að hafa talað við mæðurnar 

tvær. Þær töluðu báðar um mikilvægi þess að börn þeirra ættu vini, þ.e.a.s. um mikilvægi 

félagslega þáttarins í menntun og félagslegum þroska barna. Sonur Ragnhildar er ekki 

með neinar sérþarfir en hún hugsaði mikið um félagslega þáttinn fyrsta árið hans í 

grunnskóla: „Ég var alltaf að spyrja hliðina á hverjum hann sæti og hvort hann hefði ekki 

leikið sér við einhverja stráka í frímínútum.“ Dóra S. Bjarnason vill meina að þessi 

félagslegi þáttur skipti gríðarlegu máli  og greinilegt er að þetta er ofarlega í huga foreldra, 

eins og kom reyndar líka skýrt fram hjá Valdísi. 

Árið 2008 sótti Valdís um skólavist fyrir dóttur sína í hverfisskólanum, henni var 

neitað ekki neitað um inngöngu en svörin sem hún fékk voru að skólinn hefði ekki úr 

nægu fjármagni að spila til að styðja stúlkuna nægilega mikið. Ákvað Valdís þá að sækja 

um í sérskóla. 

Í bók Dóru er að finna nokkrar reynslusögur foreldra barna með þroskafrávik og 

þeirra upplifun á skólagöngu barna sinna. Sögurnar eru jafn ólíkar og þær eru margar. Eitt 

foreldri talar um að dóttur hennar hafi fyrst verið synjað um inngöngu í almennan skóla 

en með þrautseigju foreldra fékk barnið inngöngu í skólann. Þetta var ákveðinn sigur en 

barnið fékk þó aldrei að vera í almennum bekk með jafnöldrum sínum. Þetta átti sér stað 

árið 1990 (Dóra S. Bjarnson, 2010, bls. 70).  

Reynsla Valdísar vakti áhuga okkar og við undruðumst að sú hugmyndafræði sem 

íslensk stjórnvöld hafa skuldbundið sig til að fara eftir skuli ekki vera fylgt betur eftir. 

Þarna var henni neitað og henni bent á það að skólinn gæti ekki sinnt þörfum dóttur 

hennar. 

 Ragnhildur telur hvort tveggja eiga rétt á sér og segir: „Foreldrar verða að fá að ráða 

hvað þeim finnst best fyrir barn sitt.“ Við töluðum mikið um þetta í viðtalinu og sögðum 

Ragnhildi að einstaka tilfellum fengju foreldrar barna með sérþarfir að taka þátt í 

ákvörðunum um skólagöngu barna sinna. Eins og fram kom í niðurstöðum var Valdísi 

ráðlagt af félagsráðgjafa að senda dóttir sína í sérskóla og hefur hún sjálf verið á báðum 

áttum með ákvörðunina. Þetta er í samræmi við það sem kemur fram í könnun frá 

Reykjavíkurborg (2000) en þar sögðu um 80% foreldra barna í sérskólum að þeir hefðu 

sjálfir ákveðið að senda börnin í sérskóla eða haft samráð við  börnin varðandi þá 

ákvörðun. Flestir þessara foreldra eða um 80% voru ánægðir með þessa ákvörðun. Fólk 

virðist ekki vera einhuga um hvort börn sem þurfa aukinn stuðning eigi að vera í sérskóla 

eða hinum almenna grunnskóla en það fer oft eftir eðli fötlunar eða þeirri aukahjálp sem 

barn þarf hvað foreldrara telja æskilegt í þeim efnum. 

Í Skólastarfi á nýrri öld (2003) talar Gerður G. Óskarsdóttir um að skólafólk leggi 

mikla áherslu á einstaklingsmiðað nám til þess eins að mæta þörfum nemenda og með því 

sé fjölbreytileikanum fagnað því bakgrunnur okkar allra er ólíkur. Við teljum að þetta hafi 

verið skref í rétta átt og eftir að hafa kynnt okkur bæði skóla án aðgreiningar og 

einstaklingsmiðað nám getum við með vissu trúað að þetta komi betur út fyrir alla 

námslega séð en kannski ekki félagslega séð sem gleymist stundum. Það er eins og 

foreldrum finnist námslegi og félagslegi þátturinn vega jafnt. Valdís er nú farin að huga að 

því að flytja dóttur sína í annan skóla þrátt fyrir að hún sé ánægð með kennsluna og að 

hennar námsþörfum sé alltaf mætt. Enginn í hennar bekk sé á sama stað í náminu enda 

væri það ekki hægt þar sem þroskinn er svo ólíkur. Hins vegar segir hún: „Það er eins og 

öllum sé hólfað niður og lítil sem engin samskipti eru á milli nemenda, hún talar bara við 

kennarann.“ Dóttir Valdísar virðist vera félagslega einangruð í skólanum og missir þar af 

leiðandi af þeim þætti í lífinu. 

Þegar bæði viðtölin eru skoðuð sést vel hvað félagslegi þátturinn skiptir miklu máli í 

vali foreldra þegar kemur að sérskóla eða hinum almenna skóla. Aðeins lítið brot af þeim 

börnum sem sóttu skóla árið 2000 eru í sérskólum eða 1,5% barna af öllu landinu. Þegar 

barn hefur nám í sérskóla er það í 80% tilfella í samráði við foreldra og því má segja að 

þetta sé val foreldra en eins og fram kom hér á undan virðast félagsmálayfirvöld leggja til 

sérskóla frekar en almenna skólann eins hjá Valdísi og dóttur hennar. Það sem fékk hana 

til að velja sérskóla var  að hún vildi ekki að dóttir hennar yrði fyrir aðkasti annarra barna 

en í staðinn er dóttir hennar vinalaus. Fram kemur líka að yfir 80% foreldra eru ánægð 

með  að hafa valið sérskólann fram yfir almenna skólann líkt og Valdís er (Anna Ingeborg 

Pétursdóttir o.fl., 2000). 

Þegar við skoðuðum rannsókn sem (Dóra S. Bjarnason, Ingibjörg H. Harðardóttir og 

Ingibjörg Kaldalóns, 2007). Gerðu á sérskólum sést að foreldrar eru almennt mjög ánægðir 

með sérskólann sem barnið þeirra gengur í eða um 92%. Eins og áður hefur komið fram 

fannst Valdísi halla mikið á félagslegu hliðina en hún sagði dóttur sína fara í skólann og svo 

aftur heim og að hún hafi ekki mikil samskipti við önnur börn sem samræmist þá ekki 

niðurstöðu Dóru,  því samkvæmt niðurstöðum hennar telja um 54% foreldra að barnið 

þeirra taki þátt í félagstarfi innan skólans (Dóra S. Bjarnason, o.fl., 2007).  

Eins og kom fram í könnuninni okkar setja báðar mæðurnar líðan barna sinna í 

forgang. Valdís hefur miklar áhyggjur af félagslegri einangrun og virðist sem svo að stór 

hluti foreldra barna í sérskóla hafi áhyggjur af því sama eða um 58%. Ragnhildur leggur 

áherslu á að hennar barni gangi vel félagslega sem og námslega. 

8 Lokaorð 

Þegar niðurstöður okkar eru teknar saman kemur fram að hugmyndafræðin um skóla án 

aðgreiningar, jafnréttishugmyndin, er ekki það sem skiptir foreldra mestu máli. Foreldrar 

vita mis mikið um hugmyndafræðina og það sem þeir hugsa fyrst og fremst um er hvað er 

barni þeirra fyrir bestu hverju sinni og hvernig því líður í skólanum.  

Eftir að hafa kynnt okkur rannsóknir og tekið viðtöl við tvær mæður 

grunnskólabarna er niðurstaða okkar sú að hugtakið skóli án aðgreiningar byggir á flókinni 

hugmyndafræði og þarf sífellt að vera í endurskoðun. Flestar nýjar hugmyndir og aðferðir 

hafa bæði kosti og galla, þótt markmiðið þeirra sé að gera vel við alla. Við erum sammála 

um það til þess að sameina bæði fullnægjandi nám og þörf allra barna fyrir félagslíf væri  

gott að hafa sérdeild innan almenna skólans sem væri samofin öllu skólastarfinu. Það er 

vissulega ákveðin aðgreining en með því móti ættu flestir að fá sem mest út úr náminu og 

öðlast félagsþroska sama hvort viðkomandi er með sérþarfir eða ekki. Sérdeildinn tæki við 

þeim börunum sem þyrftu sérhæfðari úrræðum að halda. Þar fengu nemendur breytingu 

á námsefni, námsaðstæðum, kennsluaðferðum og námsmarkmiðum, eins sjáum við fyrir 

okkur að þetta gæti verið í skemmri eða lengri tíma, færi það allt eftir þörfum nemandans. 

Gott væri að samræma sérdeildina og almenna bekki til að aðgreiningin væri sem minnt. 

Valdís talaði um að þetta gæti hentað hennar barni einkum vel og þar með sannfærðumst 

við um gæti þess. 

Við skrif á þessari ritgerð er heilmikið sem við höfum lært, augu okkar hafa opnast á 

ýmsa áhugaverða þætti sem snerta hugtakið skóli án aðgreiningar. Við höfum séð að skóli 

án aðgreiningar er mikilvægur hlekkur í menntakerfinu sem ber að vinna að og innleiða að 

fullu á komandi árum. Eins hefur það verið sérlega ánægulegt að sjá hve mikil þróun hefur 

orðið síðan hugtakið birtist fyrst í lögum. 

Öll börn eru ólík hvert á sinn hátt og því þarf að taka mið af þörfum hvers og eins. 

Miklar kröfur eru gerðar til skólayfirvalda, foreldra og þeirra sem koma að uppeldi 

barnanna. Nemendahópurinn er fjölbreyttur og því mikilvægt að huga að því hvernig best 

sé staðið að því að hver og einn fái námsefni við hæfi sem og að allir nemendur þroskist 

félagslega. Þau börn sem þurfa stuðning og eru mikið aðgreind frá öðrum börnum geta 

misst af kynnum við jafnaldra sína. Margir foreldrar telja þó vega þar á móti að börn sem 

þurfa mikla aðstoð nái að blómstra betur í sérskólum í umhverfi þar sem þau fá sérstaka 

örvun. Allt snýst þetta þó um það sama og það er að öll börn fái sömu tækifæri, njóti 

sömu réttinda og líði vel. Við eigum ekki aðeins að smyrja hjólið sem ískrar mest, heldur 

eiga öll hjólin að fá góða umhirðu. 

